
Ата-заң – Тәуелсіз еліміздің тұғыры
[bookmark: _GoBack]Мемлекетімізді демократиялық, зайырлы және құқықты ел ретінде айқындайтын басты құжат – ол Конституциямыз. Ата Заң барлық құжаттардың қайнар көзі және бастауы болып табылады. Кез келген мемлекеттік орган, мекеме, ұйым өзінің қызметінде Ата заңымызды басшылыққа ала отырып, өз қызметтерін жүзеге асырып отырады. Ата-бабаларымыз қаншама қиындықтар мен тосқауылдарды бастан өткерсе де, халықтың мықты ерік-жігерінің арқасында көп жылдар бойы арман етіп, аңсап келген тәуелсіздігімізге қол жеткізіп, 1991 жылы егемен еліміздің туын биікке желбіреттік. Тәуелсіз Отанымыздың тұңғыш Президенті сайланып, дербестігімізді растайтын мемлекеттік рәміздерімізді бекіттік. Осы орайда 1993 жылғы 28 қаңтарда тұңғыш қабылданған бас құжаттың кейбір тарауларына өзгерістер мен толықтырулар енгізіліп, 1995 жылы 30 тамызда қазіргі Ата Заңымыз қабылданды. Кеңес өкіметі кезінде конституция өкілетті органдармен қабылданған болса, біздің негізгі құжат халықтың жалпы дауысымен референдумда қабылданды. Бұл күн еліміздің конституциялық дамуының жаңа кезеңіне жол ашқан күн болып табылады. Конституцияны қабылдай отырып, қазақ халқы өзінің егемендік құқығын барша әлемге паш етті. Жаңа қабылданған Қазақстан Республикасының Конституциясы еліміздің дамуына жол ашып, тәуелсіз мемлекет буынының бекуіне үлкен себеп болды. Конституцияның алғашқы беті “Халқымыз, байырғы қазақ жерінде мемлекет құра отырып, өзімізді еркіндік, теңдік және ұлтаралық тату азматтық қоғам ретінде дүниежүзілік қоғамдастықта лайықты орын алуды көздей отырып және болашақ ұрпақтар алдында жоғары жауапкершілігімізді сезініп осы Конституцияны қабылдадық” деген сөзбен басталады. Ата Заң – бейбітшілік пен ынтымаққа, еркіндік пен теңдікке апаратын даңғыл жол. Тоғыз бөлімнен тұратын Ата Заңда еліміздің азаматтарына толық жағдай жасалған. Екінші бөлімнің 10-бабында “Республиканың азаматын ешқандай жағдайда азаматтығынан, өзінің азаматтығын өзгерту құқығынан айыруға, сондай-ақ оны Қазақстаннан тыс жерлерге аластатуға болмайтындығы” көрсетілген. Олардың өмір сүруіне, білім алуына, қызмет етуіне және зейнеткерлікке шығып демалуына барлық мүмкіндіктер жасалған. Әлемде терроризм және діни экстремизм әрекеттері өршіп жатқанда, көп ұлтты Отанымызда саяси тұрақтылық пен бейбітшіліктің орнығып тұруы Конституция қызметінің жетістігі деп айта аламыз. Бүгінгі таңда Ата Заң – ел тыныштығының кепілі. Елбасымыз бастаған ұлы көш тар жолды таймай өтіп, оның батыл шешімдері мен саяси ерігінің арқасында еліміз өзін барша әлемге зайырлы, демократиялық, құқықтық және әлеуметтік мемлекет ретінде таныта білді. Президентіміз қоғам тынысында көпұлтты қазақстандықтардың өзара татуластығы мен бірлігін орнықтыру мақсатында өзінің беделін пайдалана отырып, халықтар достығын шақыруды ұйымдастыру лидеріне айналды. Қазақстан халқы Ассамблеясын қоса алғанда, этноконфессиялық келісімнің біртұтас инфрақұрылымы жасалды. Қазақстан Әлемдік және дәстүрлі діндер лидерлерінің съездерін өткізу орнына айналды. Осындай өнегелі істер нәтижесінде қоғамдық тұрақтылық механизмдерінің ұстанымдарын жүзеге асыруда үлкен мүмкіндіктерге қол жеткізілді. Конституциялық заңнамаларға сәйкес барлық азаматтар тең құқылы. Егер олармен заң бұзушылық жіберілген жағдайда жауапкершілікке тартылып, жалпыға бірдей тәртіпте шартты жазасын алады. Қазақстан Республикасы Конституциясының 4-бабында Ата Заңның ең жоғары заң күші бар және республиканың барлық аумақтарына тікелей қызмет етеді деп айқын жазылған. Басқа да шығарылып жатқан нормативтік-құқықтық актілер, халықаралық келісім-шарттар еліміздің ең басты құжатына қайшы келмеуі тиіс.  Ата Заңымыз егеменді ел тарихы үлесіндегі аз уақытта үлкен сындардан сүрінбей өтіп, өзінің құқықтық құндылығын жоғары дәрежеде дәлелдей білді. Конституциялық заңнамаларға сәйкес барлық азаматтар тең құқылы. Мемлекетіміздегі әр адам Ата Заңның шеңберінде өмір сүргенде ғана біз өзімізге тән ұлттық құқықтық жүйемізді жетілдіретін боламыз. Сондықтан ең басты міндет заңды және жеке тұлғалардың, қоғамдық құрылымдар мен азаматтардың Ата Заңға деген құрметін барынша дәріптеу болып табылады.
Қорыта келе Бауыржан Момышұлы атамыз айтқандай, «Заңдар қоғамдағы тәртіп пен тепе-теңдікті орнатады» - деп «тәртіпке бас иген адам құл болмайды». Сондықтан, әр адамның және жалпы қоғамның басты міндеті – ол заңға бағыну. Егер заңдар болмаса қоғамда тәртіпсіздік пен бассыздық орын алатын еді. Мұндай ортада өмір сүру қорқынышты болып, сізді қылмыскерлер мен бұзақылардан қорғайтын күш болмайды. Барлық адамдар заң алдында тең. Ол адамға не үшін қажет? Заңдардың арқасында адамдар өздерін әдептілік шеңберінде ұстап, құқық бұзушылық әрекеттер жасамауға тырысады. Бұл нормативтік-құқықтық актілер қоғамда маңызды рөл атқарады. Олсыз өмірімізді елестету мүмкін емес. Заңдар болмаған жағдайда, біз қорғаусыз қалып, өзіміздің және жақындарымыздың болашағына үреймен қарайтын едік. Өзіміз білетіндей, Конституция мемлекетіміздің негізгі заңы болып табылады. Конституцияда адамның негізгі құқықтары мен міндеттері нақты көрсетілген. Менің ойымша, оларды біраз болсын білген дұрыс. Өйткені, заңның көмегімен біз өзімізді кез-келген қиын жағдайда қорғап өзімізді ақтап ала аламыз.


